
Tərtibçidən 

Hal-hazırda internetdə kitabların və mütaliənin təbliği getdikcə 

aktuallaşır. Müasir kitabxana istifadəçiləri təkcə onun oxu 

zallarından istifadə edənlər deyil, həm də onlayn istifadəçilər hesab 

edilir. 

Əgər biz yeni istifadəçiləri cəlb etmək və köhnələri itirməmək 

istəyiriksə, o zaman onlarla işləyərkən sosial şəbəkələrdən aktiv 

istifadə etməliyik. 

Əvvəllər kitabxanaya gedən istifadəçilərin əksəriyyəti indi lazım 

olan məlumatları internetdə axtarırlar. Bu vəziyyəti nəzərə alaraq, 

kitabxananın oxucuya gedən yolunu tapmaq çox vacibdir. 

Təqdim olunan vəsaitdə sosial şəbəkələr haqqında qısa məlumat, 

kitabxanaların sosial şəbəkələrdə təbliği və onun mərhələləri, sosial 

şəbəkələrdə kontent yaratmaq və s. haqqında məlumatlar 

istifadəçilərin diqqətinə çatdırılır. 

Nəşrlə bağlı rəy və təkliflərini Milli Kitabxanaya ünvanlayan 

mütəxəssis və oxuculara əvvəlcədən öz minnətdarlığımızı bildiririk.  

 

Ünvan: AZ-1000 Bakı şəh., Xaqani küç. 57 

E-mail: metodik_teminat@anl.az  

URL:www.millikitabxana.az 

Sosial şəbəkələr haqqında qısa məlumat 

Sosial şəbəkələr – insanların oxşar şəxsi və ya karyera 

məlumatlarını, maraqlarını, fəaliyyətlərini, keçmişlərini və ya real 

həyat əlaqələrini paylaşan digər insanlarla sosial şəbəkələr və ya 

sosial əlaqələr qurmaq üçün istifadə etdikləri onlayn sosial media 

platformasının növüdür. 

Son illərdə informasiya kommunikasiya texnologiyalarının 

inkişafında əsas hadisə sosial şəbəkə saytlarının (“Facebook”, 

“Twitter”, “LiveJournal”, “MySpace”, “Classmates” və s.) 

populyarlığının sürətlə artmasıdır. Sosial şəbəkə saytlarının 

populyarlığı axtarış sistemlərindən, portallardan, e-poçt və proqram 

təminatı saytlarından iki dəfə sürətlə artır və onlar saytların reytinq 

cədvəllərində böyük üstünlüklə birinci yeri tuturlar. 

Artıq sosial şəbəkə saytları İnternet fəzasının ayrılmaz tərkib 

hissəsinə çevrilib, qlobal onlayn cəmiyyətin üçdə iki hissəsi 

müntəzəm olaraq bu və ya digər sosial şəbəkə saytına baş çəkir, 

sosial şəbəkələrin auditoriyası genişlənir, yaş tərkibinə görə daha 

müxtəlif olur. İnternet saytlarının böyük bir hissəsini məşhur sosial 

şəbəkə saytları zəbt edir. 

Əgər bir neçə il öncə sosial şəbəkə serverləri gənclərin əyləncə, 

vaxt keçirmə yeri sayılırdısa və onlara çox ziyanlı, gənclərin 

tərbiyəsinə mənfi təsir göstərən layihələr kimi, internetə isə 

kefiyyətsiz referatlar və düzgün olmayan informasiya mənbəyi kimi 

baxılırdısa, son zamanlar internet şəbəkəsinə münasibət tamamilə 

dəyişmişdir. Artıq yeniləşdirilmiş virtual elektron kitabxanalar, 

virtual ensiklopediyalar və sosial şəbəkələr hesabına internet müsbət 

xarakter almış və tədrisdə geniş istifadə olunmağa başlamışdır. 

Müasir dövrdə demək olar ki, hər kəs sosial şəbəkələrdən 

yararlanır. Sosial şəbəkələrin inkişafı informasiya bolluğuna və 

əlçatanlığına, ünsiyyət prosesinin daha optimal və rahat olmasına 

şərait yaradır. Son 10 illər ərzində isə onlayn sosial şəbəkələr həyatın 

ayrılmaz parçasına çevrilib.  

Hal-hazırda onlayn sosial şəbəkələr internet mühitində fəaliyyət 

göstərən ən təsirli media quruluşlarından biri halına gəlib. Sosial 

media vasitələrinə internet üzərindən yayımlanan informasiya 

saytları, sosial şəbəkələr, bloqlar, mikro bloqlar, ünsiyyət 

proqramları, forumlar daxildir. 

Sosial şəbəkələr bizim fiziki dünyamızın virtual formasıdır. 

Onlayn sosial şəbəkələr istifadəçilərə zaman və məkan məhdudiyyəti 

qoymadan bir çox imkanlar təklif edir. Son illərdə onlayn sosial 

şəbəkə istifadəçilərində və mövcud məlumatların sayında hədsiz 

artım müşahidə edilir. Onlayn sosial şəbəkələrin yayılması ilə bu 

şəbəkələrdə informasiya mübadiləsi də daim artan əhəmiyyətə 

malikdir.  

Sosial şəbəkə saytları istifadəçilərə ideyalar, rəqəmsal foto və 

videolar, yazılar paylaşmağa və sosial şəbəkə daxilindəki insanlarla 

onlayn və ya real dünyadakı fəaliyyətlər və hadisələr haqqında 

başqalarına məlumat verməyə imkan verir.  

İnternetin nəhəng məlumat bazası hər saniyə yeni xəbərlərlə 

zənginləşir. İnternet genişləndikcə bu şəbəkə vasitəsilə dünyanın 

istənilən nöqtəsində yaşayan insanlarla virtual ünsiyyət qurmaq, 

məktublaşmaq, online rejimində keçirilən müxtəlif forumlarda iştirak 

etmək, kitab, jurnal və qəzetlərin elektron versiyalarını oxumaq, 

radio dinləmək, televiziya verilişlərinə tamaşa etmək, gündəlik 

hadisələr haqqında operativ məlumatlar almaq mümkündür. Bütün 

bu sadalananlar insanlara bilik əldə etmək üçün internetdən ən geniş 

şəkildə istifadə etmək imkanları verir. 

Sosial şəbəkələr kitabxana marketinqi tərəfindən istifadəçilərin 

məlumat mübadiləsi apardığı, qruplarda birləşdiyi (sosial statusa, 



6 
 

maraq dairəsinə, oxşar məqsədlərə) və həmfikir insanları axtarmaq 

imkanına malik olan onlayn icmalar və ya kommunikasiya 

platformaları kimi qəbul edilir.  

Bu gün gənc auditoriya arasında ən populyar sosial şəbəkələr 

VKontakte, YouTube, Instagram və Facebookdur. Hər bir 

şəbəkənin isə öz xüsusiyyətləri var. VKontakte universal sosial 

şəbəkələrdən biridir, hansı ki, həm ənənəvi mətn, həm də multimedia 

məzmunu (video, canlı yayım) yaratmaq və təbliğ etmək üçün 

alətlərə malikdir.  

YouTube video hostinq və sosial şəbəkənin simbiozudur.  

Instagramda isə istifadəçilər qrafikləri, fotoşəkilləri, qısa video 

klipləri və “hekayələri” - müəyyən vaxtdan sonra yoxa çıxan 

məzmun kolleksiyalarını paylaşırlar. 

Sosial media kanallarına tam xas olan kitabxana-informasiya 

resurslarının əsas funksiyalarını nəzərdən keçirək:  

1) yeni istifadəçiləri cəlb etmək və onları oxumağa 

həvəsləndirmək; 

 2) oxucularla qeyri-rəsmi ünsiyyət və əks əlaqə mexanizmlərini 

inkişaf etdirmək; 

 3) abunəçilərin məlumatlandırılması və onların iş prosesinə cəlb 

edilməsi; 

 4) kitabxananın özünü təqdimatı. 

Bu gün müsbət imic yaratmaq müasir kitabxananın ən mühüm 

vəzifələrindən biridir. Əlverişli imic təkcə yeni istifadəçilərin cəlb 

edilməsinə deyil, həm də gənclərin diqqətini kitabxanaçılıq peşəsinə 

cəlb etməyə, kitabxanaçılıq peşəsi ilə bağlı stereotipləri məhv 

etməyə kömək edir. 

Kitabxananın sosial şəbəkələrdə aktiv fəaliyyəti oxuculardan rəy 

almağa, xidmətlərin təbliğinə, kitabların, qurumun tədbirlərinin və 

digər fəaliyyətlərinin populyarlaşmasına kömək edir, istifadəçilərlə 

kitabxanaçılar arasında və bir-biri ilə ünsiyyətə şərait yaradır. 

Belə qənaətə gəlmək olar ki, sosial şəbəkələr kitabxanaçıların 

yaradıcı ideyalarının ifadəsi üçün əlverişli yerdir, hansı ki, bu da 

qurumun reklamı üçün qeyri-məhdud imkanlara malikdir. Sosial 

şəbəkələrdə yaradılan qruplar yüksək keyfiyyətli, müxtəlif və 

maraqlı məzmunlar dərc olunarsa və istifadəçilərin rəyləri müşahidə 

olunarsa, kitabxananın müsbət imicinin yaradılmasında təsirli olur. 

Kitabxanalar və sosial şəbəkələr 

İnformasiya cəmiyyətinin yaranması və güclənməsi 

kontekstində informasiyanın strateji əhəmiyyətli resurs kimi rolunu 

vacib şəkildə təmin etmək üçün kitabxana fəaliyyətinin və 

informasiya ehtiyaclarının formalaşması vətəndaşlar və bütün 

cəmiyyət üçün olduqca əhəmiyyətlidir. Bu isə öz növbəsində 

kitabxana-informasiya sektoruna və onun mütəxəssislərinə olan 

tələbatı daha da artırır. Əgər kitabxana müasir olmaq istəyirsə, 

istifadəçilərin diqqət mərkəzində olmaq istəyirsə sosial mediaya və 

onlarla işə diqqət yetirməlidir. 

Kitabxanalar üçün sosial media bir reklam platformasıdır. Bu, 

hədəf auditoriyasını, kitabxanaya olan tələbat və xidmətləri 

öyrənməyə, tədbirlərin davamiyyətini çoxaltmağa, sosial mediadan 

rəsmi vebsayta keçidi artırmağa köməklik göstərəcəkdir. Bu zaman 

ünsiyyət müxtəlif formalarda ola bilər: istifadəçilərin fikirlərini, 

təcrübə və biliklərini bölüşmək, əlaqə qurmaq, həmçinin xəbərlər, 

məlumatlar, videolar, fotolar, musiqi, tövsiyələr paylaşmaq. 

Sosial mediaya daxildir: 

– sosial şəbəkələr; 

– bloglar; 

– forumlar; 

– viki (hansı ki, istifadəçilər saytda olan məlumatların 

quruluşunu və məzmununu vebsaytın özü tərəfindən təqdim olunan 

vasitələrdən istifadə edərək müstəqil olaraq dəyişə bilər) və s. 

Müasir kitabxana istifadəçiləri –  təkcə oxu zallarından istifadə 

edənlər deyil, həm də kitabxanadan onlayn şəkildə istifadə edənlər 

hesab edilir. 

Əgər biz yeni istifadəçiləri cəlb etmək və köhnələri itirməmək 

istəyiriksə, istifadəçilərlərlə işləyərkən sosial şəbəkələrdən aktiv 

istifadə etməliyik. 

Sosial şəbəkələrdə aktivliyin ilkin hesablamalarına görə məlum 

olur ki, kitabxanaların əksəriyyəti sosial şəbəkələrdə təmsil olunur və 

bir-biri ilə fəal ünsiyyətdədirlər. 

Amma sosial şəbəkələr vasitəsilə öz fəaliyyətinə başlayan bir 

çox kitabxanaçılar üçün ən başlıca problemlərdən biri yeni ünsiyyət 

mühitində işləmək bacarığı və təcrübənin çatışmazlığıdır. 

Metodiki tövsiyələrin əsas məqsədi mövcud təcrübəni nəzərə 

almaqla sosial şəbəkələrdə işin təşkilinin bütün mərhələlərində 

kitabxanalara metodiki dəstək göstərməkdən ibarətdir. 

 

Kitabxanalar sosial şəbəkələrdə  

İnternetdə 300-dən çox sosial şəbəkə mövcuddur. Kitabxanaları 

sosial şəbəkələrdə uğurla təbliğ etmək üçün hansı insanların xüsusi 

resurs üzərində cəmləşdiyini başa düşmək lazımdır. Bu, hansı sosial 

şəbəkənin kitabxana üçün prioritet olduğunu müəyyən etməyə 

köməklik göstərəcəkdir. 

Son dövrlərdə ölkə başçısı kitabxanaların səmərəli fəaliyyət 

göstərməsi, onların maddi-texniki bazasının möhkəmləndirilməsi, 

fondların zənginləşdirilməsi üçün bir sıra xüsusi əhəmiyyətli 

sənədlər imzalamışdır. Həmin sənədlərin icrası nəticəsində 

kitabxana-informasiya sahəsində yeni texnologiyalar tətbiq edilmiş, 

müasir kitabxana-informasiya infrastrukturu yaradılmış və 

istifadəçilərə göstərilən xidmətlərin sayının və keyfiyyətinin 

artırılması, əhalinin intellektual potensialının, bilik səviyyəsinin 

inkişafı, habelə fasiləsiz təhsilin təmin edilməsi üçün əlverişli zəmin 

formalaşmışdır. 

Respublikanın baş kitabxanası olan Milli Kitabxana “Elektron 

hökumət” Konsepsiyasının icrası ilə əlaqədar oxuculara kitabxana-

informasiya xidmətinin elektronlaşdırılması, kitabxana-biblioqrafiya 

proseslərinin avtomatlaşdırılması, oxuculara virtual xidmət üçün 

müvafiq infrastrukturun və proqram təminatının yaradılması 

istiqamətində bir sıra kreativ yönlü layihələr həyata keçirmişdir. 

Məhz bu tədbirlərin icrası nəticəsində istifadəçilərə onlayn rejimdə 

informasiya-biblioqrafiya xidmətləri göstərilməsi üçün real şərait 

yaranmışdır. 

Milli Kitabxananın Elektron kataloq və Elektron kitabxana 

resurs bazalarında toplanmış materiallar haqqında məlumatların 

sosial şəbəkələrdə təbliği istifadəçilərin kitabxanalara cəlb 

olunmasına, onların imicinin yüksəlməsinə və mütaliəyə marağın 

artmasına səbəb olur. Oxucuların şəbəkələrdə məhz kitabxana 

saytlarından istifadə edərək, özlərinə faydalı və dəqiq məlumatları 

əldə etmələri, həmçinin kitabxana işçiləri ilə dialoqa girmələri, 

şərhlər yazıb müxtəlif məsələlərə aid öz fikirlərini bildirmələri bu 

gün qarşıda duran vəzifələrdəndir. Koronavirus dövründə kitabxana 

resurslarının sosial şəbəkələrdə təqdim edilməsi isə kitaba, mütaliəyə 

olan marağı daha da artırmışdır. 

 

Azərbaycanda sosial şəbəkələrin reytinqi 

 “Global Stats” statistika mərkəzinə istinadən, 2022-ci ildə 

populyarlığına görə “Facebook” ölkədə ən məşhur sosial media 

resursu olmuşdur. 

Populyarlığına görə ikinci yerdə “YouTube” yer almışdır. Onun 

istifadəçilərinin ölkə üzrə fəallığı 2022-ci ilin mart ayı ərzində 1,7 

faiz azalıb. 

“Instagram”a gəlincə, sözügedən şəbəkənin istifadəçilərinin 

fəallığı 2022-ci ilin  mart ayında 14,7 faiz azalıb. Aprel ayının 1-nə 

olan məlumata görə, “Instagram” Azərbaycanın sosial media 

bazarında 13,4% bazar payı ilə 3-cü yerdə qərarlaşıb ki, bu göstərici 

ötən ilin müvafiq dövrü ilə müqayisədə 4,4 faiz azdır. 

2023-cü ilin göstəricilərinə görə, “Facebook” sosial şəbəkəsinin 

Azərbaycanlı istifadəçilərinin aktivliyi yanvar ayı ilə müqayisədə 

1,03 faiz azalaraq 28,54 faizə düşüb. 

İkinci yerdə “Instagram” dayanır. Onun payı 1,35 faiz artaraq 

24,48 faizə çatıb. Üçüncü yerdə 23,49 faizlə “YouTube” gəlir (2,01 

faiz artım).  

Bu göstəriciyə görə dördüncü yerdə “Pinterest” sosial şəbəkəsi 

gəlir. Onun yerli bazarda payı ötən ayla müqayisədə 1,52 faiz 

azalaraq 12,95 faizə düşüb. 

“Twitter” media paltforması 7,73 faizlə Azərbaycanın sosial 

şəbəkələr bazarında populyarlığına görə beşinci yer tutub (ay ərzində 

0,33 faiz azalma). Reytinqdə altıncı yeri 0,8 faiz göstərici ilə 

“LinkedIn” tutub. 

Digər sosial şəbəkələrin payı 2,02 faiz təşkil edib. 

 

Kitabxanalar sosial şəbəkələrdə niyə qrup yaratmalıdırlar? 

Kitabxanaların sosial media üzərindən təmsil olunması onun 

üçün bir sıra üstünlüklər yaradır: 

 kitabxananı geniş auditoriyaya elan etmək imkanı; 

 sosial şəbəkələr sərhədlərdən kənara çıxmağa imkan verir – 

bu onların əsas üstünlüyüdür. Sosial şəbəkədəki qrup oxucularla 

birbaşa ünsiyyət deməkdir, hansı ki, həmin oxucular sonralar sizin 

dostlarınız və tərəfdaşlarınız ola bilər; 

 bu yolla istifadəçilərin kitabxana xidmətləri və fəaliyyəti, 

təşkil edilən tədbirlər, iş saatlarında dəyişikliklər, onların istəkləri 

haqqında düşüncələri barəsində operativ şəkildə məlumat əldə edə 

bilərsiniz; 

 belə qruplar böyük auditoriyalara yeni nəşrlər, müsabiqələr, 

tədbirlər haqqında məlumatları daha da geniş şəkildə yaymaq şansı 

verir; 

 kitabxananın fəaliyyətini reklam etmək, onun müsbət imicini 

formalaşdırmağa imkan yaradır. 

Sosial şəbəkələrdə reklam edərkən əsas vəzifələr nəşrləri düzgün 

seçmək, kreativ həlletmə yollarından istifadə etmək və yazılan 

mətnləri hər bir auditoriyaya uyğunlaşdırmaqdır.  

İstifadəçilər sosial şəbəkələrdə onlar üçün maraqlı məqalələr 

oxumağı, gülməli şəkilləri repost etməyi, şərh yazmağı və ən son 

xəbərləri dostları ilə müzakirə etməyi xoşlayırlar. Ona görə də 

paylaşımlar vaxtında paylaşılmalı, canlı olmalı və rəğbət 

doğurmalıdır. 

 

Kitabxananın sosial şəbəkələrə daxil edilməsi mərhələləri 

(addımları) 

1. Hazırlıq mərhələsi 

1.1. Bu zaman digər kitabxanaların sosial media platformalarını 

nəzərdən keçirin: xarici dizayn, məzmun və s. təhlillərə əsaslanaraq, 

sosial şəbəkədə öz konsepsiyanızı, məqsədlərinizi və təmsilçilik 

məqsədlərinizi inkişaf etdirin. Konsepsiya yaratmaq səhifə üçün 

tematik bölmələrin təxmini siyahısını hazırlamaq, audio və video 

materialların istifadəsi, işin ilk və ya iki ayı üçün təxmini planının 

hazırlanmasından ibarətdir. 

1.2. Bu işi lazımi peşəkar səviyyədə görəcək bir komanda 

formalaşdırmaq: 2-3 nəfərdən ibarət olan bu qruplar internet 

bacarıqlarına malik olmalı, kitabxana fəaliyyətindən xəbərdar olmalı, 

hadisələr haqqında qeyri-rəsmi danışmağı bacarmalıdırlar. 

Mütəxəssislərdən ibarət olacaq belə qruplar kitabxana filiallarına 

sosial şəbəkələrdən istifadə etmək istiqamətində metodik köməklik 

göstərəcəkdir. 

Bunun üçün bir qayda olaraq ayda bir dəfə nəşr cədvəli tərtib 

etmək lazımdır (xəbərlər, hadisələrin posteri, habelə onların 

keçirilməsi, promosyonlar, virtual sərgilər, layihələr haqqında 

məlumat, əlaqəli mövzuda maraqlı faktlar haqqında 

hesabat/fotoreportaj). Kitabxananın sosial səhifəsində və ya qrupda 

məlumatlar gündəlik yerləşdirilməlidir. 

1.3. Potensial oxucu auditoriyasını müəyyənləşdirin və uyğun 

sosial şəbəkəni seçin. İşin əvvəlində hər hansı bir sosial şəbəkəyə 

diqqət yetirmək daha effektivdir. Mütəxəssislərin fikrinə əsasən, 

“hamıya” yönəlmiş layihə çox güman ki, heç kim tərəfindən istifadə 

edilməyəcək. Ona görə də bir qrup kitabxana mütəxəssisi bəzi 

sualların cavabını araşdırmalıdır: potensial istifadəçilər kimlərdir, 

onların sayı nə qədərdir və onları necə tapmaq olar? 

1.4. Sosial şəbəkədə yaradılan  səhifənin növünü seçin (kollektiv 

və ya fərdi) və təqdim olunan məlumatın xarakterini 

müəyyənləşdirin: Çox vaxt kitabxanalar sosial şəbəkələrdə qruplar 

və ya ictimai səhifələr yaradırlar. İstifadəçilərin diqqətini cəlb etmək 

üçün kitabxanalar saxta virtual personajlardan və ya ədəbi 

qəhrəmandan istifadə edə bilərlər. Bu obrazı yaradarkən 

aşağıdakıları nəzərə almaq lazımdır: Əgər səhifə virtual obrazın 

adından doldurulursa, paylaşılan məlumat təkcə kitabxananın 

fəaliyyətindən bəhs etməməli, həm də şəxsi xarakter daşımalı, 

obrazın maraq və hobbilərini, onun hadisələrə olan münasibətini əks 

etdirməlidir. 

2. Əsas mərhələ 

2.1. Onlayn qeydiyyatdan keçin.  

Qeydiyyat loqin və ya e-poçt ünvanınızı və şifrənizi qeydiyyat 

səhifəsində daxil etməkdən ibarətdir. 

2.2. Səhifəni doldurun.  

Kitabxana haqqında əsas məlumatları daxil edin və səhifənin 

xarici görünüşünü tənzimləyin. Daha sonra isə kitabxananın 

loqotipindən və ya yüksək keyfiyyətli fotoşəkildən istifadə etməklə 

avatar yaradın. Avatar ilk yadda qalan və qrupa daxil olanda 

ziyarətçilərin diqqət etdiyi şeydir. Bu, qrupun siması hesab edilir, 

hansı ki, sosial şəbəkə istifadəçiləri öz xəbər lentlərində avatarı 

qrupun adı ilə birlikdə görürlər. Buna görə də, şəklin nəzərə çarpan 

və tanınan olması çox vacibdir.  

Əsas səhifənin doldurulmasına ünvan məlumatlarının 

yerləşdirilməsi daxildir: kitabxana rəhbərinin tam adı (şöbə, bölmə), 

kitabxananın yerləşdiyi yer (şəhər, qəsəbə, kənd), ünvan, telefon, iş 

saatları. 

Əsas diqqət başlığın ilk və son üç sözünə verilir, ilk iki söz daha 

çox insanın məqaləni oxuyub-oxumayacağına qərar verir. Oxucu 

əsasən 10 saniyə ərzində nəşri sona qədər oxuyub oxumayacağını 

qərarlaşdırır.  

Səhifəni cəlbedici etmək üçün kitabxananın tarixindən maraqlı 

faktları daxil edib, məşhur oxucuların adını çəkib, maraqlı sitatlar və 

hadisələr təqdim edə bilərsiniz. 

Status əlavə etmək – hər bir istifadəçi tərəfindən müstəqil olaraq 

xüsusi pəncərədə yerləşdirilən və kontakt siyahısındakı bütün 

ziyarətçilərə və dostlara hansısa mühüm hadisə barədə məlumat 

verməyə imkan verən xüsusi mətn mesajıdır. Bundan başqa, sosial 

səhifənin xəbər lentində son kitabxana hadisəsi haqqında məlumat 

yerləşdirmək lazımdır. 

2.3. Səhifənin saxlanması 

İlkin olaraq kitabxana əməkdaşlarını, dostları, tanışları və 

oxucuları səhifəyə cəlb edin. İlk baxışda kitabxananın təmsilçiliyi 

dinamik və tez-tez rast gəlinən sayt təəssüratı yaratmalıdır. Səhifəni 

işlədərkən bir müxbir kimi düşünün. Kitabxananın işi ilə bağlı ən 

maraqlı mövzuları və fikirləri axtarın və bu məlumatları 

istifadəçilərlə paylaşın. 

2.4. Resursların reklamı 

Sosial mediada fəaliyyət göstərərkən kitabxananın veb-saytı ilə 

inteqrasiyanı xatırlamaq vacibdir. Veb sayt və sosial medianın 

birləşməsi kitabxana resurslarına yeni istifadəçiləri cəlb edəcək və 

məzmunun yayılması üçün yeni imkanlar açacaqdır. Bunu etmək 

üçün veb saytınıza sosial media düymələri əlavə edin. Resurslar bir-

birinə keçidlər və nəşrlərin elanları ilə də əlaqələndirilə bilər.  

Kitabxananın rəsmi saytında yerləşdirilən məlumatların 

keyfiyyətini öyrənmək istəyirsinizsə, abunəçilərə belə suallar 

ünvanlaya bilərsiniz: “Saytda sizi ən çox nə narahat edir?”. Cavab 

variantlarını təklif edin: “Düzgün xəbəri tapmaqda çətinlik 

çəkirəm”, “Mətnlər çox uzun və aydın deyil” və s. Alınan cavablar 

kitabxananın fəaliyyətini düzəltməyə imkan yaradacaq. 

Kitabxananın sosial mediada təmsil olunması haqqında daima  

kitabxana tədbirlərində deyilməli, bu haqda məlumatlar bütün 

məlumat stendlərində, kitabxananın nəşrlərində, vizit kartlarında və 

s. yerləşdirilməlidir. 

3. Effektivliyin təhlili 

Populyarlığın artması bir qayda olaraq dostların sayının 

çoxalması, materiallara və bağlantılara şərhlərin olması, abunəçilərin 

sayı və şəxsi mesajlar vasitəsilə yaradılan ünsiyyətlə təsdiqlənir. 

Sosial şəbəkələrdə qrupların uğurlu idarə edilməsi üçün vasitələr 

Qrupun idarə edilməsində bir neçə əsas vasitələr mövcuddur ki, 

həmin vasitələrin müntəzəm istifadəsi istənilən nəticəyə gətirib 

çıxara bilər. 

 Birinci vasitə “burada və indi”dir. Yalnız kitabxana, onun 

xidmətləri və tədbirləri haqqında ən son məlumatlar oxucular və 

ziyarətçilər arasında müsbət rəy və inam yarada bilər. İstifadəçi 

səhifəyə ünvanladığı suala və ya yazdığı şərhə cavab üçün çox 

gözləməməlidir, onun dərhal cavab alması vacibdir. Eləcə də, 

kitabxananın təşkil etdiyi tədbir haqqında məlumat tədbir zamanı 

onlayn yerləşdirilməlidir. 

 İkinci vasitə “obyektivlik”dir. Buna görə də yerləşdirilən 

məlumatların seçilməsinə nəzarət etmək çox vacibdir. Məlumatlar 

təxribat xarakterli olmamalı, tarixi cəhətdən dəqiq olmalı və etik 

standartlara cavab verməlidir. 

 Üçüncü vasitə “düşünmək və istirahət etmək üçün 

alternativ məlumat”dır. Səhifənin və ya qrupun təsadüfi ziyarətçisini 

adi istifadəçiyə çevirmək üçün onun daimi marağını qoruyub 

saxlamaq lazımdır. Buna görə də, məlumatlandırıcı, əyləncəli və 

digər yazılardan ibarət tematik faydalı məzmunun təmin edilməsi 

vacibdir. Belə olan halda, istifadəçi həmişə oxumaq üçün material 

tapacaq. 

 Dördüncü vasitə “fikir mübadiləsi”dir. Sosial medianın 

populyarlığı danışmaq, fikrinizi bölüşmək, məsləhət və ya şərhiniz 

üçün bəyənmə əldə etmək imkanındadır. Sosial ehtiyaclar belə 

ödənilir və həmfikir insanlar tapılır. Ona görə də kitabxana mühüm 

mövzuların müzakirələrini fəal şəkildə təşkil etməli, sorğular 

keçirməlidir. 

 Beşinci vasitə “Abunəçilərinizlə dost olun!” adlanır. 

Kitabxana öz ziyarətçiləri üçün onları maraqlandıran mövzular 

yaratmalıdır. İştirakçıların şərhlərini təhlil etmək, onları hazırda 

hansı problemlərin narahat etdiyini anlamaq və problemlərini həll 

etmək üçün müxtəlif peşəkar məsləhətləşmələr təşkil etmək lazımdır. 

 Altıncı vasitə “mənfi və neytral rəylərin müsbətə 

çevrilməsi”dir. Oxucular və ya istifadəçilər kitabxana ilə 

əməkdaşlıqdan və ya kitabxana xidmətlərinin keyfiyyətindən narazı 

olsalar, onlayn ictimaiyyət də bundan xəbər tutacaq. Mənfi fikirləri 

müsbət müstəviyə çevirmək bacarığı kitabxananın sosial şəbəkələrdə 

mövcudluğunun digər müsbət tərəfidir. 

 Yeddinci vasitə “xüsusi təkliflər”dir. Müsabiqələr, 

aksiyalar, viktorinalar və digər xüsusi təkliflər nəinki istifadəçilərdə 

maraq yaradır, həmçinin onların sayını artırmağa da imkan verir. 

 Səkkizinci vasitə “həştəqlərdan (ing. hashtag, hash – 

barmaqlıq, tag – işarə) istifadə etmək”dir. Kitabxanalar mesajlarını 

həştəq ilə işarələməklə, açar sözlərdən istifadə edərək mesajın əsas 

ideyasını vurğulayır, məlumatları mövzuya görə qruplaşdırır və 

maraq doğuran mövzular üzrə sürətli axtarışı təmin edir. Həştəqlər 

potensial olaraq səhifənin reytinqini artıra bilər. 

 

Sosial şəbəkələrdə rəylərlə necə işləmək olar 

Sosial şəbəkələrin ziyarətçiləri rəyləri oxumaq, öz təəssüratlarını 

bölüşmək, sual vermək, mövzunu müzakirə etmək və postu şərh 

edən iştirakçılarla dialoqa girmək fürsətindən fəal şəkildə 

yararlanırlar. Müntəzəm olaraq insanlar internetdə mədəniyyət 

müəssisələri haqqında yüzlərlə rəy yazırlar. Belə rəylər istifadəçilərə 

çox təsir edir. 

Rəylərlə işləməyinizin səbəbləri: 

– demək olar ki, istifadəçilər başqa insanların fikirlərinə 

güvənirlər. Ona görə də, rəylərə reklam mətnlərindən daha çox 

inanılır; 

– hər hansı onlayn rəy auditoriyanızla ünsiyyət üçün səbəbdir; 

– hər bir baxış qurumun reputasiyasını formalaşdırır. Ancaq 

bunu daha çox sizin rəylərlə olan işiniz formalaşdırır. Rəyə 

reaksiyanız müəllif üçün deyil, rəyi görə biləcək insanlar üçün 

vacibdir; 

– ziyarətçilərin şərh və istəklərinə cavab verməklə əks əlaqə 

qurmaq öz fəaliyyətini təkmilləşdirməyə imkan verir. Bu yolla siz 

abunəçilərinizə onların fikirlərinin sizin üçün nə dərəcədə vacib 

olduğunu göstərəcəksiniz. Rəylər səhv, şərhlər müsbət və ya mənfi 

ola bilər, lakin siz hər bir ziyarətçinin nöqteyi-nəzəri ilə 

maraqlandığınızı göstərin. 

 

Mənfi (neqativ) rəylərə necə cavab vermək olar 

İnsanlar mənfi rəyləri müsbət rəylərdən daha çox paylaşırlar. 

Onlar sizin nüfuzunuza pis təsir göstərə bilər, ona görə də belə 

rəylərlə effektiv mübarizə aparmaq vacibdir. İnternetdə mənfilik 

dedikdə onun bir neçə növü ortaya çıxır: 

- konstruktiv mənfilik. Belə rəylər nədənsə narazı qalan 

təcrübəli insanlar tərəfindən yazılır. Onlar nəyəsə öz təcrübələrini 

əsasən qiymət verirlər. 

Məsələn: Ziyarətçi rəyi: “Kitabxanada səssizcə mütaliə etmək 

istədim, ancaq qonşu otaqda təqdimat var idi”. 

Kitabxananın cavabı: “Təəssüf edirik ki, siz rahat mütaliə edə 

bilmədiniz. Vəziyyəti nəzərə alaraq növbəti tədbirləri oxu zalında 

oxucu az olan vaxta keçirəcəyik”. 

- impulsiv (emosional) mənfilik. Bu cür rəylərdə çoxlu duyğular 

və az faktlar olur, bəlkə də ziyarətçi nədənsə üzülür və nəticədə 

mənfi emosiyalar ortaya çıxır. 

- trolling. Belə rəylər bir qayda olaraq reallıqla heç bir əlaqəsi 

olmayan kinli rəylər hesab edilir. Trollar sizin reaksiya verməyiniz, 

dialoqa girmək və vaxtınızı itirmək üçün yazırlar. Təbii ki, bu cür 

rəyləri görməzlikdən gələ bilməzsiniz, ancaq dialoqa girməməlisiniz, 

ona görə də bele olduqda birdən çox şərh yazmayın. 

- qara piar. Bu, qurumu nüfuzdan salmaq məqsədi daşıyan 

planlaşdırılmış PR kampaniyasıdır. Belə hal baş verərsə, yalan 

rəylərin təkziblərini hazırlayın, sübutlar dərc edin, maksimum 

reklam və repostlara nail olun. Sadiq istifadəçiləri müsbət rəylər 

yazmağa dəvət edərək öz tərəfinizə cəlb edin. 

 

Sosial şəbəkələrdə kontent (məzmun) haqqında vacib 

məlumatlar 

Kontent – resurların informasiya məzmununu əhatə edir: 

mətnlər, şəkillər, videolar və s. Kontent səhifənin fəaliyyətində 

mühüm rol oynayır (istifadəçilərin cəlb olunmasına, axtarış 

motorunda sıralamaya və s.). 

Kontentin qiymətləndirilməsi üçün əsas qaydalar bunlardır: 

 aktuallıq: Demək olar ki, hər hansı bir məlumat zaman 

keçdikcə köhnəlir, bu da onun keyfiyyətini kəskin şəkildə azaldır. 

Belə olan halda yeniləmə (update) etməlisiniz. Bəs məzmun 

yeniləməsi nədir? Bu, onun aktuallaşmasıdır – yəni, köhnəlmiş 

məlumatın müasir reallığa uyğun olanla əvəz edilməsidir; 

 faydalılıq: Hər hansı bir mətn eyni anda istifadəçinin bütün  

sorğularına cavab verməyəcək. Ona görə də uyğun olmayan şəkildə 

yerləşdirilmiş qrafik məzmunlu mətn yalnız resursu yükləyir; 

 qanunvericiliyə uyğunluq: Qanun pozuntuları inzibati və 

cinayət məsuliyyətinə səbəb ola bilər; 

 orijinallıq: Materialların tərkibində səhvlər və təhriflər 

olmamalıdır; 

 gözəl təqdimat: Mətn strukturlaşdırılmalı, uyğun şəkillər 

seçilməlidir və s.; 

 müxtəliflik: Müxtəlif məzmun növləri daha effektiv şəkildə 

birləşdirilməli, mətn video və qrafik materiallarla 

zənginləşdirilməlidir; 

 savadlılıq: Çox sayda səhvlər istifadəçilərdə pis təəssürat 

yaradır. 

 

Kontentin formaları bunlardır: 

Mətn. Mətn kontenti bir çox resurslar üçün əsas rol oynayır. 

Bunlar məqalələr, qeydlər, xəbərlər, təsvirlər, press-relizlər, rəylər və 

s. ola bilər. 

Qrafiki. Belə kontent çox vaxt mətn kontentinə əlavə kimi çıxış 

edir, lakin bəzən əsas da olur. 

Seçilən şəkillər aşağıdakı xüsusiyyətlərə malik olmalıdır: 

 yüksək keyfiyyətdə; 

 unikal və ya paylama şərtlərini pozmayan; 

 optimallaşdırılmış (yükləməni ləngitməyən, təyin edilmiş 

atributlarla); 

 ətraf mühitlə uyğunlaşdırılmış. 

Şəkillər mətn məzmununun qavranılması prosesini asanlaşdırır, 

istifadəçi davranışına təsir edir və  axtarış zamanı əlavə mənbə ola 

bilərlər. 

Video. Video kontenti əsas və ya tamamlayıcı kontent hesab 

edilir. Bu kontent forması istifadəçinin səhifədə keçirdiyi vaxtı 

əhəmiyyətli dərəcədə artırmağa imkan verir ki, bu da davranış 

amillərinə müsbət təsir göstərir. Keyfiyyətli videoya istifadəçilər 

həvəslə baxırlar, videoların köməyi ilə məzmunu daha da 

genişləndirmək, xidmət və fəaliyyət sahəsini mümkün qədər aydın 

şəkildə nümayiş etdirmək olar. 

Audio. Buraya musiqi, müsahibələr və s. müxtəlif növ resurslar 

uyğundur. Kontentin bu forması ən çox maarifləndirmə və əyləncə 

məqsədilə istifadə edilir. 

 

Kontentin mənbələri aşağıdakılardır: 

Müəllif kontenti 

Orijinal kontent axtarış sistemləri və istifadəçilər  tərəfindən 

yüksək qiymətləndirilir. Müəllif kontentində materialların 

yaradılması üsulları belədir: 

- təkbaşına; 

- ixtisaslaşmış qurumlarla əlaqə saxlamaqla; 

- dizayner/fotoqraf/videoqrafın işə qəbulu ilə. 

Kopyalayıb-yapışdır (Ctrl+C və Ctrl+V) 

Bu seçim ilə siz başqasının məzmununu götürmüş olursunuz. 

Bunun bir sıra mənfi tərəfləri var: 

– məlumat sərbəst şəkildə paylaşılmadıqda qeyri-qanuni ola 

bilər; 

– axtarış sistemlərində uğursuzluğa gətirib çıxara bilər; 

– informasiya layihələri üçün istifadəçi cəlb edilməsinə zərər 

verə bilər. 

Kopyalayıb-yapışdır zamanı daha uyğun variant mənbəyə keçidi 

göstərmək hesab edilir. Qaydalara uyğun şəkildə sitatların 

götürülməsi kopyalayıb-yapışdır hesab edilmir. 

İstifadəçi kontenti 

Bu, birbaşa istifadəçilər tərəfindən yaradılan məlumat 

məzmunudur: şərhlər, rəylər, yazılar və s. İstifadəçi yazıları əsas va 

ya əlavə məzmunda ola bilər. Təbiiliyinə, yazılan rəyə cavab 

verilməsi və s. baxımından qiymətləndirilir. Daimi olaraq, mədəni, 

hüquqi və spamsız qalmaq üçün onları müntəzəm olaraq nəzarətdə 

saxlamaq tələb olunur. 

 

Kontentin qızıl formulu (düsturu) 

Sosial media mütəxəssisləri kontentin qızıl düsturunu işləyib 

hazırlayıblar, hansı ki, ona kitabxana sahəsində də əməl olunması 

vacibdir. Bu düstura görə məzmun tərkibi aşağıdakı kimi olmalıdır: 

Məlumat məzmunu: Buraya kitabxana xəbərləri, elanlar, 

hadisələrin xronikası, kitabxana məhsulları və xidmətləri haqqında 

məlumat; kitabxananın və onun oxucularının mükafatları və 

sertifikatları, faktlar, repostlar və s. daxil edilir. 

Diqqətçəkən kontent: Buraya müntəzəm sorğular aid edilir: 

müsabiqələr, viktorinalar, müzakirələr, həvəsləndirici istifadəçi 

rəyləri; kitabxana fəaliyyətinin təkmilləşdirilməsi üzrə 

istifadəçilərdən məsləhətlər. 

Reklam kontenti: Buraya reklam rolikləri və materiallar 

daxildir. Səhifəni ilk dəfə ziyarət edərkən insan ilk olaraq onun üz 

qabığına diqqət yetirir (dizayn, korporativ üslub, loqolar). Yüksək 

keyfiyyətli reklam mətnləri məlumatı daha incə təqdim etməyə 

imkan yaradır. Məlumat nə qədər az iddialı təqdim edilsə, onun 

maraqla qəbul olunma şansı da bir o qədər yüksəkdir. Bacarıqlı 

reklam məzmunu izləyicilərin rəyini yumşaq şəkildə idarə etməyə 

imkan verir və onlarda maraq oyadır. 

Səhvlərdən qaçmağı öyrənək 

Sosial şəbəkələrdə kitabxana təqdimatlarının təhlili kitabxana 

mütəxəssislərinin bir sıra səhvlərə yol verdiyini göstərir. 

1. Məlumatın yerləşdirilməsi qaydasının və tezliyinin olmaması. 

Sosial şəbəkə səhifəsi daim aktiv saxlanılmalıdır. Bunun üçün isə hər 

ay nəşr cədvəli tərtib etməlidir (xəbərlər, virtual sərgilər, layihələr 

haqqında məlumat, tədbir afişaları, onların həyata keçirilməsinə dair 

hesabat/foto hesabat və s.). Sosial səhifədə və ya qrupda gündəlik ən 

azı bir məlumat yerləşdirilməlidir. Maraq daima qorunub 

saxlanılmalıdır – bu, kitabxanaya və onun xidmətlərinə sadiq 

münasibətin açarıdır. Hətta 2-3 günlük fasilə onlarla aktiv 

istifadəçinin itirilməsi ilə nəticələnə bilər. 

2. Yanlış dizayn və əlverişsiz naviqasiya. Əgər sosial şəbəkədə 

kitabxananın yerləşdiyi məkan qeyd edilməzsə o zaman virtual 

aləmdə kitabxananı axtarıb tapmaq mümkün olmayacaq. Səhifə 

hədəf auditoriyası üçün aydın, rahat və cəlbedici olmalıdır. 

Kitabxananın adında auditoriya üçün anlaşılmaz olan ixtisarlardan, 

eləcə də, çox uzun adlardan istifadə edilməməli, kitabxananın 

səhifəsinin adında kitabxanaçı adı olmamalıdır. 

Səhifədə naviqasiya – əlaqə vasitələrini qeyd etməklə, 

kitabxananın peşəkar və savadlı şəkildə təsviri ilə rahat şəkildə 

yerləşdirilməlidir:  

3. Yersiz və savadsız məzmun (kontent). Sosial şəbəkələrdə 

səhifə və ya qrup yaradıb idarə edərkən, hədəf auditoriyasının çoxlu 

sayda nümayəndələrini cəlb edə biləcək maraqlı, oxunaqlı məzmun 

seçmək vacibdir. Yerləşdirilmiş materiallar tematik, faydalı və əksər 

hallarda unikal olmalıdır. Səhifədə olan bütün yazıları savadlı, 

mətbuat və post-relizlər mümkün qədər qısa və informativ xarakter 

daşımalıdır. 

4. Spam, həddindən artıq özünü reklam. Sosial şəbəkədə 

hesabınıza çoxlu səhifə keçidləri bir çox istifadəçi tərəfindən spam 

kimi qəbul edilir ki, bu da öz növbəsində kitabxananın nüfuzunu 

şübhə altına ala bilər. 

5. Sual və ya şərhə cavab verin. Sosial şəbəkələrdə səhifə və ya 

qrupun uğurlu təbliği istifadəçinin yazdığı şərhin qısa müddət 

ərzində cavablanmağından çox asılıdır. Yerləşdirilən materiala sual 

və ya şərh yazılan zaman kitabxanaçı istənilən istifadəçi müraciətinə 

mümkün qədər tez cavab verməlidir. Bir neçə gün gözləmək 

istifadəçidə maraq itkisinə səbəb ola bilər. 

6. İstifadəçinin fikrinə münasibətdə səhlənkarlıq. Sosial 

şəbəkələrdə səhifə və ya qrup nə qədər kütləvi olsa da, hər bir 

iştirakçının öz fikrinin vacibliyini hiss etməsi həmişə çox önəmlidir. 

Səhifənizi oxuyan istifadəçilərin mesajlarına laqeyd qalmaq olmaz.  

Məlumatların paylaşılma qrafiki zamanı kitabxanaların fəaliyyət 

xüsusiyyətləri və auditoriyası nəzərə alınmalıdır. Əgər sizin hədəf 

kütləniz tələbələrdirsə, o zaman səhər saat 9-da həcmli mətnlər 

paylaşmaq məsləhət görülmür, çünki bu zaman tələbələr dərsdə 

olurlar. Əgər hədəfiniz evdar qadınlardırsa, o zaman səhər 

saatlarında post atmaq, əksinə, daha təsirli ola bilər, çünki onlar o 

vaxt sərbəst olurlar. 

Ümumi qayda belədir: VKontakte, Facebook və Instagram-da 

gün ərzində ikidən çox yazı paylaşmamaq məqsədəuyğundur. 

Twitter-də isə gün ərzində 4-5 tvit paylaşmaq olar. Müxtəlif 

araşdırmalara görə, Facebook, Instagram, Twitter və VKontakte-də  

xəbər paylaşmaq üçün ən uyğun vaxt 13.00-dan 15.00-dək olan vaxt 

və yaxud da 20:00-dır. 

Nəticə 

Müasir dövrdə internet bizə lazım olan, vacib və yeni məlumatı 

operativ şəkildə evdən çıxmadan əldə etməyə imkan yaradır. Elə 

buna görə də, əvvəllər kitabxanaya gedən istifadəçilərin əksəriyyəti 

indi lazım olan məlumatları internetdə axtarırlar. Bu vəziyyəti nəzərə 

alaraq, kitabxananın oxucuya gedən yolunu tapmaq çox vacibdir. Və 

bu çətin işdə saytlar və sosial şəbəkələr ən yaxşı köməkçi hesab 

edilir.  

İstifadəçilərin sosial şəbəkələrə sürətlə cəlb edilməsi marketinq 

kommunikasiyasının vacib hissəsidir ki, o, sizin bütün hədəf 

auditoriyanıza dərhal çatmağa, onların ehtiyaclarını müəyyən 

etməyə, vaxtında yeni xidmət və proqramları elan etməyə, onlarla 

əlaqə qurmağa imkan yaradır. 

Bu gün müsbət imic yaratmaq müasir kitabxananın prioritet 

istiqamətlərindən biridir. Əlverişli imic təkcə yeni istifadəçiləri cəlb 

etməyə deyil, həm də gənclərin diqqətini kitabxanaçı peşəsinə cəlb 

etməyə, kitabxana işi ilə bağlı stereotipləri məhv etməyə kömək edir. 

Kitabxananın sosial şəbəkələrdə işi dövrümüzdə mühüm 

fəaliyyət istiqamətidir. Veb saytlar sosial şəbəkələrdən daha aşağı 

səviyyədədir, bunu İnternetdə ziyarətlərin sayı və istifadəçi aktivliyi 

sübut edir. 

Kitabxananın sosial şəbəkələrdə işləməsi oxuculardan rəy 

almağa, xidmətlərin təbliğinə, kitabların, tədbirlərin, aksiya və 

qurumun fəaliyyətinin digər sahələrinin populyarlaşmasına kömək 

edir, istifadəçilərlə kitabxana işçiləri və bir-biriləri arasında ünsiyyəti 

təşviq edir. 

Sosial şəbəkələrdə daimi işləmək kitabxananın səmərəliliyini 

artıra, onu oxucular (o cümlədən potensial olanlar) üçün daha 

cəlbedici edə bilər, həmçinin onlayn iş sayəsində istifadəçilərin, 

xüsusən də məhdudlaşdırıcı tədbirlərin tətbiqi dövründə kitabxanaya 

şəxsən baş çəkə bilməməsi problemini qismən həll edə bilər. 

Sosial şəbəkələr kitabxananı şəxsən ziyarət edə bilməyən 

oxucular üçün kitabxananın daha əlçatan və rahat olmasına kömək 

edir. 

Belə qənaətə gəlmək olar ki, sosial şəbəkələr kitabxanaçıların 

yaradıcı ideyalarının ifadəsi üçün möhtəşəm yerdir. O, qurumun 

reklamı üçün qeyri-məhdud imkanlara malikdir. Sosial şəbəkələrdə 

yaradılan qruplar yüksək keyfiyyətli, müxtəlif və maraqlı məzmunlar 

dərc olunarsa və istifadəçilərin rəyləri müşahidə olunarsa, 

kitabxananın müsbət imicinin yaradılmasında təsirli olar. 

Bu gün mütəxəssislərin əllərində sosial şəbəkələrdə yüzlərlə 

təşviqat vasitəsi var və əsas vəzifə hər birinin həyata keçirilməsi 

deyil, məqsədlərimiz baxımından alətlər üzərində qüvvələrin savadlı 

şəkildə bölüşdürülməsidir. Kitabxananın sosial şəbəkələrdəki işinin 

prioritetləri yüksək keyfiyyətli “uzunmüddətli” kontentin 

yaradılması, uzunmüddətli əlaqələrin qurulması və ictimaiyyət 

üzvlərimiz ilə qarşılıqlı əlaqənin təşkili, real və virtual fəaliyyətlərin 

birləşdirilməsidir. 

ƏLAVƏLƏR 

Əlavə 1 

 

Terminoloji lüğət 

Abunəçilər – onları maraqlandıran digər istifadəçilər (qruplar, 

cəmiyyətlər) haqqında öz səhifələrində yeniliklərə abunə olan və 

onlarla tanış olan, onlarla bağlı hər hansı xəbəri izləmək istəyən 

istifadəçilər. Abunə olmaq, lakin buna baxmayaraq dost kimi əlavə 

olunmamaq da olar. 

Abunəliklər – 1. Sizi maraqlandıran profillər və onlardan gələn 

xəbərlərə abunə olduqlarınız. 2. Abunə olduğunuz profildəki / 

qrupdakı dəyişikliklər barədə operativ məlumat vermək imkanı. 

Açıq qrup – istənilən istifadəçinin heç bir şərt olmadan, 

istənilən vaxt qoşula biləcəyi və qrupun həyatında baş verən 

hadisələrdə iştirak edə biləcəyi sosial şəbəkə qrupudur. 

Auditoriyanın əhatə dairəsi – sosial şəbəkə istifadəçiləri 

tərəfindən müəyyən müddət ərzində nəşrlərə baxış sayıdır. 

Avatar – şəkil / istifadəçinin şəkli və qrupun əsas şəkli. 

Xarakter. İstifadəçinin virtual aləmdə təcəssümü. İstifadəçi və ya 

qrup haqqında ilk təəssürat yaradır. 

Avtorizasiya – istifadəçinin identifikasiyası, autentifikasiyası. 

Qeydiyyatdan keçmiş istifadəçinin müəyyən səhifələrə girişi zamanı 

olan proses. Bu, istifadəçinin xüsusi formada daxil etdiyi loqin və 

parol birləşməsinin həqiqiliyinin yoxlanılması prosedurudur. 

Bloq – müntəzəm olaraq əlavə edilən mətn, şəkillər və ya 

multimedia ehtiva edən bir veb saytdır. Müəllif tərkibindən asılı 

olaraq, bloqlar fərdi (şəxsi, müəllif), qrup (kollektiv) və açıq 

(ictimai) olur. Bloqları idarə edən insanlara bloqqer deyilir. 

Buk-treyler – kitabın reklamı və təbliği məqsədilə onun 

haqqında danışan qısa video çarxdır. 

Cəmiyyət fəaliyyəti – cəmiyyətdəki bütün istifadəçi hərəkətləri 

(baxışlar, bəyənmələr, repostlar, şərhlər və s.). 

Emoji, ifadələr – sosial şəbəkələrdə, messencerlər və saytlarda 

ünsiyyət qurarkən göndərənin emosional vəziyyəti əks etdirən 

nişanlar (piktoqramlar). 

Fəaliyyət lenti – istifadəçilərin dostlar və eyni qrupun üzvləri 

tərəfindən görülə bilən bütün ictimai hərəkətlərini (forumlarda 

yazılar, dostların əlavə edilməsi, şəkillərin yüklənməsi, yeni mesajlar 

və qrupdakı foto albomlar) əks etdirir. 

Gecikmiş yazı (“təxirə salma”) – kontentin müəyyən edilmiş 

vaxtda sosial şəbəkələrdə avtomatik yerləşdirilməsidir. Bunun 

mühüm üstünlüyü nəşrlərin planlaşdırılması imkanının olmasıdır. 

Hekayələr (ing. stories) – 24 saatdan sonra avtomatik silinən 

fotoşəkillər və ya video yazılar. Hekayələr yuxarıdakı menyuda 

ümumi xəbər lentinin üstündə görünür. Instagram, Facebook və 

VKontakte sosial şəbəkələrində bu funksiya mövcuddur. 

Hesab – sosial şəbəkədə istifadəçi haqqında məlumat olan 

istifadəçi hesabı. 

Hədəf auditoriyası – müəyyən ümumi xüsusiyyətləri ilə 

xarakterizə olunan, müəyyən bir brendin bütün marketinq 

fəaliyyətinə və onun təbliğinə yönəlmiş informasiya ilə maraqlanan 

sosial media istifadəçiləri qrupudur. 

Həştəq (ing. hash – “simvol” və ya “hash”, tag – “etiket”) –  

sosial şəbəkədəki yazıdakı və ya ictimai məkandakı tematik etiket. 

İşarəsi belədir: # Ardınca hər hansı bir söz gələ bilər.  

Həştəq və sözün (və ya sözlərin) boşluq işarəsi (probel) olmadan 

birləşməsi belə bir effekt verir ki, bu birləşmə avtomatik olaraq 

keçidə (linkə) çevrilir.  

Xəbər hadisəsi (informasiya hadisəsi) – 1. İctimaiyyətin 

(istifadəçilərin) fırtınalı, canlı reaksiyasına səbəb olan hadisə. 2. 

İctimaiyyətin marağına səbəb ola biləcək hadisə. 

Xəbər lenti – izlədiyimiz istifadəçilərin fəaliyyətindən yaranan 

xəbərlər (yeniləmələr). 

İctimai səhifə (public) – şirkət, brend, şəxs və ya konkret 

mövzu haqqında məlumat vermək məqsədi ilə yaradılmış səhifə. 

Səhifəyə giriş hər kəs üçün açıqdır, sosial şəbəkənin bütün 

istifadəçiləri xəbərlərə abunə ola bilər. 

İnfoqrafika – informasiyanın təqdim edilməsinin qrafik 

üsuludur, məqsədi məlumatı vizual, sxematik formada tez və aydın 

şəkildə təqdim etməkdir. 

Kontekstli reklam – İnternetdə reklam verərkən məlumat 

(reklam) bu səhifənin istifadəçisinin cari və ya keçmiş sorğu və 

maraqlarına uyğun olaraq göstərilir. 

Kontent (məzmun) – cəmiyyətlərdə yerləşdirilən mətn, audio, 

video və foto material. 

Kovorkinq – 1. Komanda işi üçün mütəşəkkil məkan. 2. Sərbəst 

cədvəl üzrə tək və ya işçi qrupda işləyə biləcəyiniz məkan. 

Qrup – ümumi marağa malik olan iştirakçıları sosial şəbəkədə 

birləşdirən cəmiyyətdir. 

Qrup administratoru – qruplar yaradan, dizayn edən və təbliğ 

edən şəxsdir. İdarəçinin əsas vəzifələri – hədəf auditoriyanı 

öyrənmək, məzmun yaratmaq, qrupda ünsiyyətə nəzarət etmək, 

istifadəçilər üçün aktiv fəaliyyət növləri düşünmək, insanları qrupa 

cəlb etmək, digər qrupların administratorları ilə əlaqə qurmaq, qrupu 

reklam etmək. 

Qrup moderatoru – 1. Qrupun nizamnaməsinə və məzmununa 

cavabdeh olan, qrupa moderatorluq edən və qrupun adi istifadəçiləri 



30 
 

ilə müqayisədə daha geniş hüquqlara malik olan şəxs. 2. Qrup 

administratorunun köməkçisi. 

Layk (ingilis dilindən “Like” - bəyənmə) – sosial şəbəkələrdə 

istifadəçi tərəfindən paylaşımın (foto) bəyənmə (faydalılıq) 

ifadəsidir.  

Layk etmək – Bəyənmək. “Bəyən” düyməsini sıxmaqla 

təsdiqləmək. 

Life Hacking – müxtəlif faydalı məsləhətlər və tövsiyələrdən 

istifadə edərək, məqsədlərinizə çatmaq prosesini sadələşdirmək üçün 

üsullardır. 

Link kütləsi – üçüncü tərəf resursunda yerləşdirilən bütün aktiv 

bağlantıların məcmusudur. 

Markerli siyahı – müxtəlif simvollar vasitəsilə müəyyən 

yerlərin işarələndiyi siyahı. Mətn materialının rahat qavranılmasına 

xidmət edir. 

Messenger – İnternet vasitəsilə ani mesajlaşma (mətn, şəkillər, 

videolar, istinadlar) üçün proqramdır (həm telefonda, həm də 

kompüterdə). Proqramın zəng və video zəng etmək imkanı var. 

Məlumatın vizuallaşdırılması – mücərrəd məlumatların bu 

verilənləri anlamağa kömək edə biləcək şəkillər şəklində təqdim 

edilməsi prosesidir. 

Məzmun (kontent) planı – redaksiya planı və ya nəşr planı. Bu, 

müəyyən müddət üçün (həftə, ay, il) sosial şəbəkədəki qrupda 

yerləşdirilməsi planlaşdırılan və günlər üzrə yazılmış mövzuların 

(rubrika) siyahısıdır. Məzmun planı üzərində işləmək çox vacibdir, 

lakin çox vaxt aparır, buna görə də məhdud imkanlarınız varsa, 

rubrikatordan istifadə edə bilərsiniz. 

Mikrobloq – məhdud mətn simvollarının sayını ehtiva edən, 

çox qısa girişləri olan bir bloqdur. Həmçinin şəkil, sitat, link, video 

əks etdirə bilər. Ən tanınmış mikrobloqlar üçün xidmət Twitter-dir. 

Post – 1. İstifadəçinin sosial şəbəkədə, bloq, mikrobloq və s. 

yerləşdirdiyi hər hansı informasiya. Bu, mətn, foto, video, audio, 

infoqrafika və ya bir neçə növ məlumatın birləşməsi də ola bilər. 2. 

Yazı prosesi və nəşr məlumatı. 

Postinq (paylaşım) – məlumatın sosial şəbəkədəki mesajda 

(postda) yerləşdirilməsi. 

Repost – sosial mediada məlumatın yayılması, bir istifadəçidən 

digərinə ötürülməsi üsuludur. Lazımi linki dərhal paylaşmağa, 

məlumatı şəxsi səhifənizdə, qrup səhifəsində və ya şəxsi mesajlarda 

saxlamağa imkan verir 

Rubrikator – tematik başlıqlar şəklində nəşr planı üçün 

həftənin gününə görə paylanan mövzuların siyahısı. 

SMM (Sosial Media Marketinqi) – nəşrlər, reklam yazıları, 

bannerlər və şəxsi ünsiyyət yolu ilə sosial şəbəkələr vasitəsilə 

istənilən internet resursuna marağın cəlb edilməsi prosesidir. 

Sosial şəbəkə – interaktiv çox istifadəçili vebsayt, hansı ki, 

məzmunu (kontent) şəbəkə iştirakçılarının özləri tərəfindən 

doldurulur. 

Şəxsi mesajlar (şəxsi mesajlar) – istifadəçinin biri tərəfindən 

digərinə ötürülən elektron mesajlardır və üçüncü şəxslər üçün 

əlçatmazdır. Göndərilməsi və qəbulu istifadəçinin şəxsi səhifəsindən 

istifadə etməklə həyata keçirilir. 

Targeting – yalnız müəyyən edilmiş meyarlara cavab verən 

istifadəçiləri saxlayaraq, auditoriyanı “süzgəcdən keçirməyə” kömək 

edən marketinq mexanizmidir. 

Tədbir təqvimi – iş vaxtınızın aydınlığı və paylanması üçün 

cədvəl və ya diaqram şəklində müəyyən dövr üçün nəşrlər planı. 

Adətən bir həftədən bir aya qədər qısa müddət üçün yaradılır. Daha 

dinamik struktura malikdir (rubrikator və məzmun planı ilə 

müqayisədə) və xəbər lentlərindən fərqli ola bilər. 

Təşviq (promotion) – təşkilata, onun resurslarına və 

xidmətlərinə diqqəti cəlb etmək üçün marketinq və marketinq 

vasitələrindən istifadə etmək. Təşviqin əsas məqsədi təşkilatın 

(xidmətlərinin, brendinin) bazarda payını artırmaqdır.  

Təşviq (promotion) strategiyası – sosial şəbəkələrdən istifadə 

edərək təşkilatın məqsədlərinə çatması planıdır. Strategiya 

prioritetləri təyin etməyə və potensial effekti proqnozlaşdırmağa 

kömək edir. 

Trafik (tıxac) – müəyyən bir müddət ərzində səhifəyə/qrupa 

ziyarət edənlərin sayı dır.  

Əlavə 2 

 

Sosial şəbəkələrdə yeni işləməyə başlayan kitabxanaçılar üçün 

YADDAŞ 

 

Yaddaş kitabxanaçıya sosial şəbəkələrlə tanış olmağa və onlarla 

işləməyi mənimsəməyə kömək edəcək və artıq sosial şəbəkələrdə 

işləməyə yeni başlayana işin əsas məqamlarını daha tez və rahat izah 

etməkdə köməklik edəcəkdir. 

Məsləhətlər kitabxananın imkanları və ehtiyaclarından asılı 

olaraq sırf tövsiyə xarakteri daşıyır. 

1. Sosial şəbəkələrlə işləmək üçün sənədlər paketini öyrənin 

(təlimatlar, qaydalar, etika kodeksi); 

2. Kitabxana, onun şöbələri və xidmətləri ilə tanış olun; 

3. Qaydaları, qrup siyasətini öyrənin, məzmun planı və mövcud 

nəşr şablonları ilə tanış olun; 

4. Kitabxana qrupunu onlayn öyrənin, onun xüsusiyyətlərinə 

kənardan nəzər yetirin; 

5. Sosial şəbəkələrdə qrupların saxlanması və təbliği mövzusunda 

ədəbiyyatı araşdırın; 

6. Həmkarlarınızın təcrübəsini öyrənin və biliklərinizi təcrübədə 

möhkəmləndirin. Yaxşı olardı ki, yeni əməkdaşın həmişə onu 

dəstəkləyəcək və kömək edəcək bir təcrübəli təlimçisi (mentoru) 

olsun; 

7. Şəbəkədə iş üçün yaradıcı yanaşmanız olsun, yeni ideyalar təklif 

edin. Kitabxana və xidmətlərə yeni rakursdan baxmaq çox 

vacibdir; 

8. Hazırlıq səviyyənizi yoxlayın, təcrübəli həmkarların hazırladığı 

testdən keçin; 

9. Kreativ təcrübələrə (ustad dərsləri, kvestlər və s.) baxın və 

onlarda iştirak edin; 

10. Nəşrlər üzrə planı öyrənin və ya özünüzün məzmun planı və nəşr 

şablonlarınızı təklif edin. Eyni zamanda, yazıda olması lazım 

olan məcburi elementlər barədə danışın; 

11. Auditoriyanızla əlaqə yaratmaq fürsətindən istifadə edin, 

abunəçilərin suallarına cavab verin, sorğular tərtib edin və s; 

12. Unutmayın ki, internetdə hər gün yeni bir şey olur. Əhəmiyyətli 

olan daimi dəyişikliklərə və yeniliklərə hazır olun. 

